
Shrisampradayaguruparampara Stotram

ಶ್ರೀಸಂಪ್ರದಾಯಗುರುಪರಂಪರಾಸ್ತೋತ್ರಂ

ಶ್ರೀಅಗ್ರದಾಸ ಉವಾಚ -

ಶುಭಾಸನೇ ಸಮಾಸೀನಮನಂತಾನಂದಮಚ್ಯುತಂ .

ಕೃಷ್ಣದಾಸೋ ನಮಸ್ಕೃತ್ಯ ಪಪ್ರಚ್ಛ ಗುರುಸಂತತಿಂ .. 1..

ಶ್ರೀಕೃಷ್ಣದಾಸ ಉವಾಚ -

ಭಗವನ್ಯಮಿನಾಂ ಶ್ರೇಷ್ಠ ಪ್ರಪನ್ನೋಽಸ್ಮಿ ದಯಾಂ ಕುರು .

ಜ್ಞಾತುಮಿಚ್ಛಾಮ್ಯಹಂ ಸರ್ವಾಂ ಪೂರ್ವೇಷಾಂ ಸತ್ಪರಂಪರಾಂ .. 2..

ಮಂತ್ರರಾಜಶ್ಚ ಕೇನಾದೌ ಪ್ರೋಕ್ತಃ ಕಸ್ಮೈ ಪುರಾ ವಿಭೋ .

ಕಥಂಚ ಭುವಿ ವಿಖ್ಯಾತೋ ಮಂತ್ರೋಽಯಂಮೋಕ್ಷದಾಯಕಃ .. 3..
ಶ್ರೀಅಗ್ರದಾಸ ಉವಾಚ -

ಕೃಷ್ಣದಾಸವಚಃ ಶ್ರುತ್ವಾಽನಂತಾನಂದೋ ದಯಾನಿಧಿಃ .
ಉವಾಚ ಶ್ರೂಯತಾಂ ಸೌಮ್ಯ ವಕ್ಷ್ಯಾಮಿ ತದ್ಯಥಾಕ್ರಮಂ .. 4..

ಶ್ರೀಅನಂತಾನಂದ ಉವಾಚ -

ಪರಧಾಮ್ನಿ ಸ್ಥಿತೋ ರಾಮಃಪುಂಡರೀಕಾಯತೇಕ್ಷಣಃ .
ಸೇವಯಾ ಪರಯಾ ಜುಷ್ಟೋ ಜಾನಕ್ಯೈ ತಾರಕಂ ದದೌ .. 5..

ಶ್ರಿಯಃ ಶ್ರೀರಪಿ ಲೋಕಾನಾಂ ದುಖೋದ್ಧರಣಹೇತವೇ .

ಹನೂಮತೇ ದದೌ ಮಂತ್ರಂ ಸದಾ ರಾಮಾಂಘ್ರಿಸೇವಿನೇ .. 6..

ತತಸ್ತು ಬ್ರಹ್ಮಣಾ ಪ್ರಾಪ್ತೋ ಮುಹ್ಯಮಾನೇನ ಮಾಯಯಾ .

ಕಲ್ಪಾಂತರೇ ತು ರಾಮೋ ವೈ ಬ್ರಹ್ಮಣೇ ದತ್ತವಾನಿಮಂ .. 7..

ಮಂತ್ರರಾಜಜಪಂ ಕೃತ್ವಾ ಧಾತಾ ನಿರ್ಮಾತೃತಾಂ ಗತಃ .
ತ್ರಯೀಸಾರಮಿಮಂ ಧಾತುರ್ವಸಿಷ್ಠೋ ಲಬ್ಧವಾನ್ ಪರಂ .. 8..

ಪರಾಶರೋ ವಸಿಷ್ಠಾಚ್ಚ ಸರ್ವಸಂಸ್ಕಾರಸಂಯುತಂ .

ಮಂತ್ರರಾಜಂ ಪರಂ ಲಬ್ಧ್ವಾ ಕೃತಕೃತ್ಯೋ ಬಭೂವ ಹ .. 9..

ಪರಾಶರಸ್ಯ ಸತ್ಪುತ್ರೋ ವ್ಯಾಸಃ ಸತ್ಯವತೀಸುತಃ .
ಪಿತುಃ ಷಡಕ್ಷರಂ ಲಬ್ಧ್ವಾ ಚಕ್ರೇ ವೇದೋಪಬೃಂಹಣಂ .. 10..

ವ್ಯಾಸೋಽಪಿ ಬಹುಶಿಷ್ಯೇಷು ಮನ್ವಾನಃ ಶುಭಯೋಗ್ಯತಾಂ .

ಪರಮಹಂಸವರ್ಯ್ಯಾಯ ಶುಕದೇವಾಯ ದತ್ತವಾನ್ .. 11..

ಶ್ರೀಸಂಪ್ರದಾಯಗುರುಪರಂಪರಾಸ್ತೋತ್ರಂ

ಶುಕದೇವಕೃಪಾಪಾತ್ರೋ ಬ್ರಹ್ಮಚರ್ಯವ್ರತೇಸ್ಥಿತಃ .
ನರೋತ್ತಮಸ್ತು ತಚ್ಛಿಷ್ಯೋ ನಿರ್ವಾಣಪದವೀಂ ಗತಃ .. 12..
ಸ ಚಾಪಿ ಪರಮಾಚಾರ್ಯೋ ಗಂಗಾಧರಾಯ ಸೂರಯೇ .

ಮಂತ್ರಾಣಾಂ ಪರಮಂ ತತ್ತ್ವಂ ರಾಮಮಂತ್ರಂ ಪ್ರದತ್ತವಾನ್ .. 13..

ಗಂಗಾಧರಾತ್ ಸದಾಚಾರ್ಯಸ್ತತೋ ರಾಮೇಶ್ವರೋ ಯತಿಃ .
ದ್ವಾರಾನಂದಸ್ತತೋ ಲಬ್ಧ್ವಾ ಪರಬ್ರಹ್ಮರತೋಽಭವತ್ .. 14..

ದೇವಾನಂದಸ್ತು ತಚ್ಛಿಷ್ಯಃ ಶ್ಯಾಮಾನಂದಸ್ತತೋಽಗ್ರಹೀತ್ .

ತತ್ಸೇವಯಾ ಶ್ರುತಾನಂದಶ್ಚಿದಾನಂದಸ್ತತೋಽಭವತ್ .. 15..

ಪೂರ್ಣಾನಂದಸ್ತತೋ ಲಬ್ಧ್ವಾ ಶ್ರಿಯಾನಂದಾಯ ದತ್ತವಾನ್ .

ಹರ್ಯಾನಂದೋ ಮಹಾಯೋಗೀ ಶ್ರಿಯಾನಂದಾಂಘ್ರಿಸೇವಕಃ .. 16..
ಹರ್ಯಾನಂದಸ್ಯ ಶಿಷ್ಯೋ ಹಿ ರಾಘವಾನಂದದೇಶಿಕಃ .
ಯಸ್ಯ ವೈ ಶಿಷ್ಯತಾಂ ಪ್ರಾಪ್ತೋ ರಾಮಾನಂದಃ ಸ್ವಯಂ ಹರಿ .. 17..

ತಸ್ಮಾದ್ ಗುರುವಾರಲ್ಲಬ್ಧ್ವಾ ದೇವಾನಾಮಪಿ ದುರ್ಲಭಂ .

ಪ್ರಾದಾತ್ತುಭ್ಯಮಹಂತಾತ ಗುಹ್ಯಂ ತಾರಕಸಂಜ್ಞಕಂ .. 18..

ಏವಂ ಪರಂಪರಾ ಸೌಮ್ಯ ಪ್ರೋಕ್ತಾ ಶ್ರೀಸಂಪ್ರದಾಯಿನಾಂ .

ಮಂತ್ರರಾಜಸ್ಯ ಚಾಖ್ಯಾತಿರ್ಭೂಮ್ಯಾಮೇವಮವಾತರತ್ .. 19..

ಶ್ರೀಅಗ್ರದಾಸ ಉವಾಚ -

ಕೃಷ್ಣದಾಸಸ್ತು ತಚ್ಛ್ರುತ್ವಾ ಲೇಭೇ ಪರಮಹರ್ಷತಾಂ .

ಸಾಷ್ಟಾಂಗಂ ಪ್ರಣತಿಂ ಕೃತ್ವಾ ವಚನಂ ಚೇದಮಬ್ರವೀತ್ .. 20..

ಶ್ರೀಕೃಷ್ಣದಾಸ ಉವಾಚ -

ಪೀತ್ವಾ ಶ್ರೀಮುಖವಾಕ್ಯಜನ್ಯಮಮೃತಂ ತಾಪತ್ರಯೋದ್ಧಾರಕಂ
ಶ್ರುತ್ವಾ ವೇದನಿಗೂಢತತ್ತ್ವಜನಿಕಾಂ ವಾಣೀಂ ಸಮುಲ್ಲಾಸಿನೀಂ .

ಹಿತ್ವಾ ಮೋಕ್ಷದರಾಮತಾರಕಮಿಮಂ ಜಾನೇ ನ ಸಾರಂ ಪರಂ
ನೀತ್ವಾ ಕಾಲಮಹಂ ಸುಸಾಧಕಧಿಯಾ ವಕ್ತುಂ ನ ಶಕ್ನೋಮ್ಯಲಂ .. 21..

ಶ್ರೀಅಗ್ರದಾಸ ಉವಾಚ -

ಯಃ ಪಠೇಚ್ಛ್ರದ್ಧಯಾ ನಿತ್ಯಂ ಪೂರ್ವಾಚಾರ್ಯಪರಂಪರಾಂ .

ಮಂತ್ರರಾಜರತಿಂ ಪ್ರಾಪ್ಯ ಸದ್ಯೋ ರಾಮಪದಂ ವ್ರಜೇತ್ .. 22..

ಇತಿ ಶ್ರೀಅಗ್ರದೇವಾಚಾರ್ಯವಿರಚಿತಂ ಶ್ರೀಸಂಪ್ರದಾಯಗುರುಪರಂಪರಾಸ್ತೋತ್ರಂ
ಸಂಪೂರ್ಣಂ .

